პროექტი
საქართველოს მთავრობის
განკარგულება N
2019    წელი                                                   ქ. თბილისი
საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს სახელმწიფო კონტროლს დაქვემდებარებულ სსიპ - საგანგებო სიტუაციების კოორდინაციისა და გადაუდებელი დახმარების ცენტრში შრომითი ხელშეკრულებით დასაქმებულ პირთა რიცხოვნობის განსაზღვრის თაობაზე 
1. „საქართველოს 2020 წლის სახელმწიფო ბიუჯეტის შესახებ“ საქართველოს კანონის 25-ე მუხლისა და „საჯარო დაწესებულებაში შრომის ანაზღაურების შესახებ“ საქართველოს კანონის 29-ე მუხლის მე-3 პუნქტის შესაბამისად, საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს სახელმწიფო კონტროლს დაქვემდებარებული სსიპ - საგანგებო სიტუაციების კოორდინაციისა და გადაუდებელი დახმარების ცენტრისთვის დაშვებულ იქნეს გამონაკლისი, არ გავრცელდეს შეზღუდვები და მიეცეს თანხმობა:
ა) დამხმარე ამოცანების შესრულების მიზნით, შრომითი ხელშეკრულებით დასაქმებულ პირთა რიცხოვნობა „საგანგებო სიტუაციების კოორდინაციისა და გადაუდებელი დახმარების მართვის“ პროგრამის ფარგლებში (პროგრამული კოდი: 27 01 06) განსაზღვროს არა უმეტეს 97 ერთეულით;
ბ) დამხმარე ამოცანების შესრულების მიზნით, შრომითი ხელშეკრულებით დასაქმებულ პირთა რიცხოვნობა „პირველადი და გადაუდებელი სამედიცინო დახმარების უზრუნველყოფის ქვეპროგრამის“ ფარგლებში (პროგრამული კოდი: 27 03 03 07 01) განსაზღვროს არა უმეტეს 8 721 ერთეულით.
2. განკარგულება ძალაშია 2020 წლის 1 იანვრიდან.

განმარტებითი ბარათი

,,საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს სახელმწიფო კონტროლს დაქვემდებარებულ სსიპ - საგანგებო სიტუაციების კოორდინაციისა და გადაუდებელი დახმარების ცენტრში შრომითი ხელშეკრულებით დასაქმებულ პირთა რიცხოვნობის განსაზღვრის თაობაზე“ საქართველოს მთავრობის განკარგულების პროექტზე

ინფორმაცია სამართლებრივი აქტის პროექტის შესახებ

წარმოდგენილი განკარგულების პროექტი ითვალისწინებს „საქართველოს 2020 წლის სახელმწიფო ბიუჯეტის შესახებ“ საქართველოს კანონის 25-ე მუხლით და „საჯარო დაწესებულებაში შრომის ანაზღაურების შესახებ“ საქართველოს კანონის 29-ე მუხლის მე-3 პუნქტით გათვალისწინებულ შეზღუდვებზე საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს სახელმწიფო კონტროლს დაქვემდებარებული საჯარო სამართლის იურიდიული პირისათვის - საგანგებო სიტუაციების კოორდინაციისა და გადაუდებელი დახმარების ცენტრისათვის გამონაკლისის დაშვებას, კერძოდ:
„პირველადი და გადაუდებელი სამედიცინო დახმარების უზრუნველყოფის ქვეპროგრამის“ (პროგრამული კოდი: 27 03 03 07 01) ფარგლებში, დამხმარე ამოცანების შესრულების მიზნით, შრომითი ხელშეკრულებით დასაქმებულთა რიცხოვნობა 2019 წელთან მიმართებაში იზრდება 5 289 ერთეულის ოდენობით და განისაზღვრება 8 721 ერთეულის ოდენობით. კერძოდ:
2020 წლის 1-ლი იანვრიდან ცენტრი რეორგანიზაციის (შერწყმის) გზით იერთებს ქ. თბილისის სასწრაფო სამედიცინო დახმარების ცენტრს. ასევე, 1-ლი იანვრიდან ცენტრი განახორციელებს სასწრაფო სამედიცინო მომსახურების მიწოდებას ქ. ბათუმსა და ხელვაჩაურში. აღნიშნულის გათვალისწინებით, სასწრაფო სამედიცინო დახმარების ბრიგადების წევრების საერთო რიცხოვნობა იზრდება 1 620 ერთეულის ოდენობით და განისაზღვრება არა უმეტეს 4 437 ერთეულისა, მათ შორის:
· თბილისის სასწრაფო სამედიცინო დახმარების ცენტრიდან, სასწრაფო სამედიცინო დახმარების 1 164 ბრიგადის წევრი (ექიმი, უმცროსი ექიმი ექთანი, მძღოლი,პარამედიკოსი); 
· ქ. ბათუმისა და ხელვაჩაურის  სასწრაფო სამედიცინო დახმარების ბრიგადების 156 წევრი (ექიმი, ექთანი, მძღოლი);
· 300 სარეზერვო ბრიგადის წევრი, კერძოდ, თბილისში - 120, ბათუმში - 48, ხოლო რეგიონების მასშტაბით 2020 წლის იანვრის თვიდან იგეგმება ზამთრის კურორტებზე დამატებით 11 ბრიგადის განთავსება, რაც საჭიროებს 132 სარეზერვო ბრიგადის წევრის დამატებას. სარეზერვო ბრიგადის წევრების მეშვეობით აგრეთვე ხდება შვებულებაში ან/და საავადმყოფო ფურცელზე მყოფ თანამშრომელთა დროებით ჩანაცვლება სერვისის წყვეტის თავიდან ასაცილებლად. 
„სოფლის ექიმის“ კომპონენტის ფარგლებში ემატება 3 000 ერთეული შრომითი ხელშეკრულებით დასაქმებული პირი, მათ შორის, 1 347 სოფლის ექიმი და 1 653 სოფლის ექთანი. 
„რეფერალური დახმარების“ კომპონენტის ფარგლებში ბრიგადების რაოდენობა იზრდება 21-დან 40 ერთეულამდე. შესაბამისად, შრომითი ხელშეკრულებით დასაქმებულთა რიცხოვნობა იზრდება 288 ერთეულის ოდენობით (ექიმი, ექთანი, მძღოლი) და განისაზღვრება არა უმეტეს 540 ერთეულით, მათ შორის, სარეზერვო კადრების ოდენობა განისაზღვრება 60 ერთეულით.
ცენტრის სადისპეტჩეროში მომუშავე კადრების რაოდენობა, რომლებიც პასუხისმგებელნი არიან სსიპ - 112-დან და რეფერალური პაციენტების ტრანსპორტირების ცხელი ხაზიდან (1499) მიღებული გამოძახებების ბრიგადებისთვის გადაცემაზე, იზრდება 102 ერთეულით (დისპეტჩერი, ცვლის უფროსი, ცვლის უფროსის მოადგილე, ჰოსპიტალიზაციის მენეჯერი). მათ შორის, 92 ძირითადი და 10 სარეზერვო კადრია. თბილისის სასწრაფოს მართვას განახორციელებს 60 დამატებითი კადრი (დისპეტჩერი, ჰოსპიტალიზაციის მენეჯერი); ბათუმის სასწრაფოს მართვას განახორციელებს 16 დისპეტჩერი და ჰოსპიტალიზაციის მენეჯერი; რეფერალური ტრანსპორტირების პროგრამის ფარგლებში დამატებითი რეანიმობილების მართვას განახორციელებს 8 ჰოსპიტალიზაციის მენეჯერი. ბათუმის და დანარჩენი რეგიონების ბრიგადების მართვის კოორდინაციას უზრუნველყოფს 4 ცვლის უფროსის  მოადგილე. თბილისის ბრიგადების მართვის კოორდინაციას უზრუნველყოფს 4 ცვლის უფროსის მოადგილე. ასევე, დაგეგმილია 10 სარეზერვო  კადრის დამატება (დისპეტჩერი, ცვლის უფროსი,  ცვლის უფროსის მოადგილე, ჰოსპიტალიზაციის მენეჯერი). საერთო რაოდენობა განისაზღვრება არა უმეტეს 240 ერთეულისა, მათ შორის 40 სარეზერვო კადრია.
65 ტერიტორიულ ერთეულში, ქ. თბილისსა და ქ. ბათუმში არსებული სასწრაფო სამედიცინო ბრიგადებისა და ცენტრის რაიონული ოფისების/ფილიალების შეუფერხებელი და ეფექტური ფუნქციონირებისათვის საჭირო კადრების რაოდენობა (მენეჯერი, სანიტარი, ანგარიშგების სპეციალისტი, ტექნიკური კოორდინატორი, ტექნიკური მუშაკი) იზრდება 134 ერთეულის ოდენობით, აქედან 52 ერთეული თბილისის სასწრაფოს 14 ფილიალში დასაქმებული მენეჯერები, სანიტრები და დამხმარე პერსონალია, 17 ერთეული - ბათუმის სასწრაფოს ფარგლებში დამატებულ თანამშრომელთა რიცხოვნობაა, ხოლო 65 ერთეული - 65 რაიონის მასშტაბით, „სოფლის ექიმის“ კომპონენტის ფარგლებში დასაკონტრაქტებელი კოორდინატორებისა და პროგრამის ადმინისტრირებისათვის საჭირო ადამიანური რესურსია. საერთო რაოდენობა განისაზღვრება არა უმეტეს 349 ერთეულით.
ცენტრის მართვაში არსებულ სასწავლო სატრენინგო ცენტრში მომუშავე შრომითი ხელშეკრულებით დასაქმებულ თანამშრომელთა რიცხოვნობა განისაზღვრება 40 ერთეულით რომელთა ფუნქცია-მოვალეობებსაც შრომის უსაფრთხოების სპეციალისტთა გადამზადება და სასწრაფო სამედიცინო დახმარების ბრიგადების წევრებისა და ახალი პარამედიკოსების გადამზადება და მათი კვალიფიკაციის ამაღლებაზე ზრუნვაა. ცენტრი 2020 წელს გეგმავს ახალი ტრენინგების დანერგვას, მათ შორის -  შრომის უსაფრთხოების ინსპექტორის, სასწრაფო სამედიცინო დახმარების ბრიგადის სპეციალისტის (EMT) და ა.შ. რისთვისაც დაგეგმილია 15 შრომის უსაფრთხოების ტრენერის აყვანა, ხოლო 25 ინსტრუქტორ-ტრენერი უზრუნველყოფს პარამედიკოსების, სასწრაფო სამედიცინო დახმარების ბრიგადის სპეციალისტების (EMT), ექიმების, ექთნების, მძღოლების და სხვა აკრედიტებული პროგრამების ფარგლებში სამედიცინო და არასამედიცინო პირების გადამზადებას „2020 წლის ჯანმრთელობის დაცვის სახელმწიფო პროგრამების დამტკიცების შესახებ“ საქართველოს მთავრობის დადგენილების 17.1 დანართის მე-3 მუხლის 1-ლი  პუნქტის  „დ“ ქვეპუნქტის შესაბამისად („საგანგებო სიტუაციებისა და სპეციალური ოპერაციების დროს გადაუდებელი სამედიცინო მომსახურების მიწოდებისათვის მზაობის უზრუნველყოფა/შესაბამისი ტექნიკით აღჭურვილი სამედიცინო ბრიგადის თანხლება და გადაუდებელი სამედიცინო დახმარების უზრუნველყოფა (მათ შორის, საჭიროების შემთხვევაში – სამედიცინო და არასამედიცინო პერსონალისათვის უწყვეტი განათლების უზრუნველყოფა“).
 „2020  წლის ჯანმრთელობის დაცვის სახელმწიფო პროგრამების დამტკიცების შესახებ“  საქართველოს მთავრობის დადგენილების მე-17.1 დანართის  მე-3 მუხლის 1-ლი  პუნქტის „გ“, „დ“, „ე“ და „ვ“ ქვეპუნქტებით განსაზღვრული ფუნქციების შესასრულებლად ცენტრში დასაქმებული ექიმებისა და ექიმ-კონსულტანტების (რომელიც მოიცავს ოჯახის ექიმს, კონსულტანტებს სხვადასხვა მიმართულებით: ტოქსიკოლოგი, კარდიოლოგი, ინფექციონისტი, ქირურგი, ნეიროქირურგი, კომბუსტიოლოგი, რეანიმატოლოგი და ბავშვთა კრიტიკული მედიცინის სპეციალისტი) რიცხოვნობა იზრდება 5 ერთეულით და განისაზღვრება არაუმეტეს 15 ერთეულის ოდენობით.
„2020 წლის ჯანმრთელობის დაცვის სახელმწიფო პროგრამების დამტკიცების შესახებ“ საქართველოს მთავრობის დადგენილების 17.1 დანართის  მე-3 მუხლის 1-ლი პუნქტის „ზ“ და „ი“ ქვეპუნქტებით გათვალისწინებული „მომავლის ბანაკისა“ და „საზაფხულო სკოლების“ პროგრამების ფარგლებში ექიმისა და ექთნის მომსახურებით უზრუნველსაყოფად შრომითი ხელშეკრულებით დასაქმებულთა (ექიმები, ექთნები) რიცხოვნობა განისაზღვრება 20 ერთეულის ოდენობით.
გარდა ამისა, 2020 წელს დაგეგმილია ქ. თბილისისა და რეგიონების მასშტაბით პირველადი სასწრაფო სამედიცინო მომსახურების მიმწოდებელი მოტო პარამედიკოსის პროექტის დაწყება, რომელიც საწყის ეტაპზე განისაზღვრება 20 ეკიპაჟით. აღნიშნული პროექტის ფარგლებში გათვალისწინებულია შრომითი ხელშეკრულებით დასაქმებული 80 მოტო პარამედიკოსის დამატება.
„საგანგებო სიტუაციების კოორდინაციისა და გადაუდებელი დახმარების მართვის“ პროგრამის (პროგრამული კოდი - 27 01 06) ფარგლებში შრომითი ხელშეკრულებით დასაქმებულ თანამშრომელთა რიცხოვნობას ქ. თბილისის საწრაფოს მიერთების, „სოფლის ექიმის“ კომპონენტის ფარგლებში პროგრამის მართვისა და ადმინისტრირების უზრუნველყოფის მიზნით, ემატება 38 ერთეული და განისაზღვრება არა უმეტეს 97 ერთეულის ოდენობით.

ინფორმაცია ევროკავშირის სამართლებრივი აქტის შესახებ

პროექტი არ გამომდინარეობს ,,ერთის მხრივ, საქართველოსა და, მეორეს მხრივ, ევროკავშირს და ევროპის ატომური ენერგიის გაერთიანებას და მათ წევრ სახელმწიფოებს შორის ასოცირების შესახებ შეთანხმებიდან“ ან ევროკავშირთან დადებული საქართველოს სხვა ორმხრივი და მრავალმხრივი ხელშეკრულებებიდან.

პროექტის მიღებით გამოწვეული საფინანსო-ეკონომიკური შედეგების გაანგარიშება

პროექტით წარმოდგენილი ღონისძიებების დაფინანსება განხორციელდება „საქართველოს 2020 წლის სახელმწიფო ბიუჯეტის შესახებ“ საქართველოს კანონით  „საგანგებო სიტუაციების კოორდინაციისა და გადაუდებელი დახმარების მართვის“ პროგრამისა (პროგრამული კოდი: 27 01 06) და „პირველადი და გადაუდებელი სამედიცინო დახმარების უზრუნველყოფის ქვეპროგრამა“ (პროგრამული კოდი: 27 03 03 07 01) გათვალისწინებული ასიგნებების ფარგლებში.

პროექტის მოსალოდნელი შედეგები

შესაბამისი პროგრამების შეუფერხებლად და ეფექტურად განხორციელება.

პროექტის განხორციელების ვადები

პროექტით გათვალისწინებული ღონისძიებები განხორციელდება 2020 წლის განმავლობაში.

პროექტის ავტორ(ებ)ი და წარმდგენი

პროექტის ავტორი და წარმდგენია საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრო.
